
na kidra 1 Balangaw

asuwa driya, tu sinasaleman kana Pinuyumayan i, a dawa, a
kalumayan, a bunga, a buir aw a buaw. amau tu kinabaawan dra sarumaenan
kadri punapunan. i likudran i, paragan dra koba kadri Balangaw. a mitrepa
pakabulay aw meniwan dra asepan aw dra pangudrall. na asepan i, tu
sangaaw dra wallu. na pangudrall i, tu sangaaw dra kuwan-to. adru driya,
kadruwan a trau semalem dra asepan aw dra pangudrall.

mubalibalis a kakuwayanan. kandri kana samaya na amiyan i, tu
Kirungetraw parebuwa kana kay-liyang-cang na kidra. salaw kirepauwa an
semaleam dra kidra kadri Balangaw kema. semullusullud na nong-h&y dra
pasasaleman dra kidra. na maranger semalem dra kidra na trau i, tu
paladamaw aw tu pullangay kana nong-hey. driyama, maariari a trau
semalem dra kidra.

na bekalan na kidra i, dadawanan tu buwa aw dalleu. salaw inaba tu
trima. marekakadruwan a trau a semasalem. mudaway na kadrekadrekallan
tu can-siyaw-pan. tu pukasayaw na madraa na kidra. tu abakaw dra trabak.

kalleayan meniwan puka isuwasuwa driya.

an semalem dra kidra i, kana marayarayas na dare lla, kana paybayball
na dare lla i, karuwa semalem peniya. an makiteng driya i, tu puenayan dar.
tu rebayaw tu tralun kana kidra i paliyuliyus. tu drarukaw. an kemiyarami
miaputr i, emaremengan emitrul dratu aputr dra pakamibuwa. an peniya
kiyakidra kana madraa i, tu gararetimaw tu saasaadr na sasautran. adriya
mullemes tu draruk kana dare. an makiteng driya tu buwa kana kidra i, tu
kasayasayayaw meliputr dra kadupu. adriya tu karatri dra gerger; adriya tu
kani dra ayam kema. salaw mabangabang aw maulep na muwauma. an
saami i, karuwa parepuwan. adri i, paretelun kiyakidra.

salaw mitrima a kidra. amau tu wabaawan i punapunan dra trau i
Balangaw garem. pakainaba aw pakababulay i sabak. an druwa i Balangaw
muwadrangiya a trau i, adri adri temallam mekan dra kidra. aw tremima dra
kidra pakasemangal dratu trau i sabak aw dratu alialian. na kidra i, maruwa
ta semanga dra wallu, dra kiyaping. ullingull aw imaran. salaw mingalad na

kidra i Balangaw.

